
Къабарты-Малкъардан 
гёжеф Венгрияны жый-
ымдыкъ командасыны 
къауумунда Токиода бар-
дырыллыкъ Олимпиада 
оюнлагъа сайланнганды, 
деп билдиргенди КъМР-ни 
республикалы информация 
агентствосуну (РИА) корре-
спонденти. 

Венгрияны эркин тутушу-
удан жыйымдыкъ команда-
сыны тренерлерини шта-
бы бу къыралны атындан 
Олимпиада-2021 оюнлагъа 
барлыкъ спортчуланы айы-

рып бошагъанды.  Ауурлукъ-
лары 65 килограммгъа дери 
болгъанланы араларын-
да Къабарты-Малкъардан 
Мусукаланы Исмайыл да 
барды. 

КъМР-ни республикалы 
информация агентствосу  
алгъаракълада билдиргенн-
ге кёре, бу жолгъу Олим-
пиада оюнлагъа женгил 
атлетиканы Прохладный-
деги школунда юйреннген 
спортчула Мария Ласицкене 
бла Михаил Акименко да 
къатышырыкъдыла.

Россейли тарых обще-
ствону (РИО-ну) башчысы, 
РФ-ни тыш разведка служ-
басыны таматасы Сергей 
Нарышкин бу кюнледе 
бардыргъан  жыйылыугъа 
КъМР-ни Парламентини 
спикери Татьяна Егорова 
да къатышханды. Ол Рос-
сейли тарых обществону 
республикада бёлюмюне 
таматалыкъ этгенин бел-
гилерчады.

Кенгеш очно-заочно хал-
да къуралгъанды: тюбе-
шиуге  къатышханланы 
бир жартысы Москваны 
халкъла аралы байлам-
лыкъла  жаны бла къырал 
институтунда жыйылгъан-
дыла, къалгъанлары уа 
видеоконференция амал 
бла къошулгъандыла. Ала 
РИО-ну былтыр ишини эсе-
плерин чыгъаргъандыла 
эмда быйылгъа борчла 

белгилегендиле. 
Сергей Нарышкин тарых 

обществону иши жангыр-
тылгъан тогъуз жылны 
ичинде аны проектлерине 
Россейде, тыш къырал-
лада да сейир уллу бол-
гъанын чертгенди.   Тарых 
жаны бла билим бериуню 
игилендирирге кереклиси-
не энчи эс бургъанды: «Ол 
мурдорду, ансыз билимли 
инсанны, къыралыбызны 
патриотун ёсдюраллыкъ 
тюйюлбюз»,-дегенди.

Тюбешиуде къыралгъа 
артыкъда уллу магъананы 
тутхан  ишлени,  ол санда 
Уллу Ата журт уруш баш-
ланнганлы 80 жыл толгъа-
нына, россейли къырал-
лыкъны 30-жыллыгъына 
эмда башха даталагъа 
жораланнган жумушланы 
юслеринден да баргъанды 
сёз.

- Тарых биригиуню 2021-
2024 жыллада ишини пла-
ны къабыл кёрюлгенди. 
Анга Нальчикни 300-жыл-
лыгъын белгилеу да кир-
гени бек къууандырады, 
ол 2024 жылда боллукъ-
ду. Биз да бу ишге энчи 
эс бурлукъбуз,-дегенди 
Татьяна Егорова жыйылы-
удан сора.

Сергей Нарышкин а юч 
жылгъа Россейли тарых 
обществону башчысына 
сайланнганды. МГИМО-ну 
ректору Анатолий Тор-
кунов, РАН-ны Сибирьде 
бёлюмюню Археология 
эм этнография институ-
туну илму башчысы Ана-
толий Деревянко  эмда 
РАН-ны битеулю тарыхы-
ны институтуну таматасы 
Александр Чубарьян аны 
сопредседательлерине 
тийишли кёрюлгендиле.  

 Дагъыда обществода 
бийик тарых билим бериу 
жаны бла комиссияны къу-
раргъа деп оноу этилгенди. 
Аны таматасына РИО-ну 
советини  келечиси – РФ-
ни юстиция министрини 
орунбасары Андрей Логи-
нов айырылгъанды.

Комиссия къыралны субъ-
ектлеринде тарыхдан бла 
археологиядан профессио-
нал  кадрла керек болгъан-
ларын тинтип турлукъду. 
Дагъыда ол профильли 
билим бериу программала-
ны игилендириу жаны бла 
эсгертиуле бла предложе-

нияла да хазырларыкъды.
Эсигизге салайыкъ,  Рос-

сейли тарых обществону 
иши 2012 жылда жангыр-
тылгъанды. Бюгюнлюкде 
къыралны 50 субъектинде 
аны бёлюмлери ачылгъан-
дыла. Организация жама-
уатны, къыралны, алимле-
ни, тарыхны сюйгенлени 
бирикдирир, ата журтлу эм 
битеудуния тарыхны керти 
шартланы мурдорунда 
битеуроссей тарых культу-
раны сингдирир мурат бла 
къуралгъанды.

КъМР-ни Парламентини 
пресс-службасы. 

ЖыйылыуЖыйылыу

Планнга Нальчикни 
300-жыллыгъын белгилеу да киргенди

КъМР-ни Башчысы Казбек Коков  
районланы бла шахарланы адми-
нистрацияларыны таматалары 
бла кенгеш бардыргъанды. Анда 
арт сутканы ичинде республиканы 
жеринде къыйын хауа болумла сал-
гъан хатаны кетериуню мадарлары 
сюзюлгендиле.  Анга Россейни 
МЧС-ини КъМР-де Баш управлени-
ясыны начальнигини орунбасары 
Михаил Черный да къатышханды. 
Ол, насыпха, ёлгенле болмагъанла-
рын чертип айтханды, алай къаты 
жел ургъаныны бла сакъ жауун жа-
угъаныны хатасындан битеу муни-
ципал районлада электроэнергия 
ёчюлтюлгенди, деп билдиргенди. 

Михаил Черный дагъыда  къый-
ын табийгъат болумну къоркъууу 
энтта  кетмегенин эсгертгенди. 
Жууукъ эки кюнню ичинде къаты 
жел урургъа, сакъ жауунла жау-
аргъа да боллукъдула, дегенди.

Районланы бла шахарланы 
а дминистрацияларыны баш-
чылары  къыйын хауа болумла 
салгъан хаталаны кетериу ишле 
кече белинден бери да барды-
рылгъанларын билдиргенди-
ле. Муниципал къуралыуланы 

асламысы электроэнергиягъа 
къошулгъандыла, Атажукинода 
бла Нальчикде  алыкъа ремонт 
ишле барадыла. Жер-жерледе 
комиссияла ишлейдиле,  а ла 
мекямлагъа салыннган хатаны 
ёлчемлерин тергейдиле.

Республиканы ара шахарында 

50-ден артыкъ терек аудурулгъан-
ды, ЖКХ-ны ишчилери тазалау 
ишлени къыстау бардырадыла. 
Элбрус районда, Нейтринону 
тийресинде, Прохладный-Бахсан-
Элбрус автомобиль жолну  20 
метр чакълы бирин ырхы алып 
кетгенди. Шёндю анда машинала 

жюрюрча мадарла этилгендиле.
Казбек Коков жел да, жауунла 

да салгъан хаталаны кетериу 
жаны бла ишни тирилтирге буюр-
гъанды эмда терк болушлукъгъа 
келиучю, жашау жумушла бла да 
жалчытыучу битеу службала ха-
зырлыкъда турургъа кереклисин 
эсгертгенди.

Кенгешде дагъыда республи-
када жашагъанлагъа коронави-
рус жукъгъан ауруугъа къажау 
дарман салыуну юсюнден да 
сёлешиннгенди. КъМР-ни сау-
лукъ сакълау министри Рустам 
Калибатов бюгюнлюкде вак-
цинация 77091 адамгъа этилге-
нин, ревакцинациядан да 42579 
инсан ётгенин билдиргенди. Ол 
айтханнга кёре, республикагъа  
вакциналаны жангы къауумлары 
келтирилгендиле, дарман салыу-
чу  51  пункт солуусуз ишлейдиле, 
госпитальлада 460 саусуз жатады, 
арт кюнледе коронавирус инфек-
циядан 46 адам ауругъанды.

КъМР-ни Башчысыны бла 
Правительствосуну 

пресс-службасы. 

Нартюхню бизде чыгъарылгъан урлукълары 
къырал тизмеге тюшгендиле

Агропромышленность комплексде жетишим-
лени тёрели  кёрмючю бу жол Терк районда  
ётгенди. Аны РАН-ны Къабарты-Малкъарда 
илму арасыны эл мюлк институту къурагъан-
ды. Анга КъМР-ни эл мюлк министри Хасан 
Сижажев, районну башчысы Муаед Дадов эм 
башхала къатышхандыла. 

Кёрмючде селекция бла кюрешген алимле 
урлукъланы жангы тюрлюлерин  кёргюзт-
гендиле. Ары келгенле сабанланы заранлы 
хансладан бла къурт-къумурсхаладан къору-
улагъан химикатла жайыучу аппаратха уллу 
эс бургъандыла. Ол учуучу дронду, аны илму 
араны специалистлери къурагъандыла. 

Кёрмючню кезиуюнде битимчиликни эмда 
мелиорацияны айнытыугъа жораланнган жый-
ылыу да бардырылгъанды. Анда аграр илмуну, 
бу сферада цифралы амалланы сингдириуню 
юсюнден сёлешиннгенди. «Къылкъылыла-
ны  сортлары, аланы ёсдюрюу амалла эмда 
СКФО-да урлукъчулукъ бла кюрешиу» деген 
темагъа аталгъан кенгеш да болгъанды.

 Къабарты-Малкъар илму араны башчысы 
Мухамед Жекамухов айтханыча,  эл мюлк 
институтну илму-излем ишинде нартюхню ур-
лукъларын жарашдырыугъа эмда селекциягъа 
баш магъана бериледи. «Институт нартюхню 
онбир  тюрлюсюн   къурагъанды. Ала  Рос-

Тирлик жыйыу башланнганды
Республиканы ёзен районларында аграрий-

ле кюзлюк будайны бла арпаны аз-аздан оруп 

башлагъандыла. КъМР-ни Эл мюлк министер-
ствосундан билдиргенлерича, будайны – 500, 
арпаны уа 330 гектардан жыйып бошагъан-
дыла. Биринчисини тирликлилиги 43 цент-
нер болгъанды, экинчисини уа 38 центнерге 

Сют малчылыкъ бла 
кюрешгенлени онгдурадыла

Къабарты-Малкъарны Эл мюлк министер-
ствосу малчылыкъ сферада ишлегенлеге 
кезиулю субсидия программа бардырылып 
башланнганыны юсюнден билдиреди. Ахча 
быйыл ал эки кварталда сауулгъан сютге 
этилген къоранчланы эмда ийнекле сютню 
кёбюрек берирча этилген мадарлагъа бё-
люннген ахчаны бир кесегин жабаргъа деп 
бёлюнюрюкдю.

Субсидия алыргъа излегенлеге кёп излем 
барды. Сёз ючюн дегенде, ары республиканы 
тийресинде ишлеген, малла тутхан, налогла 
эмда башха тёлеуле жаны бла борчлары 
болмагъан мюлкле киредиле. Излемлени 
толу тизмеси бла эмда программаны бар жо-
рукълары бла сиз министерствону сайтында 
шагъырей болаллыкъсыз. Аны адреси буду: 
https://pravitelstvo.kbr.ru/oigv/novosti_
ministerstv_i_vedomstv.php?ID=36080.

Документлени алыу биринчи июльда эрт-
тенликде сагъат сегизден башлап, 30 июльда 
ингирде сагъат алтыгъа дери барлыкъды. 
Соруулары болгъанла 8(8662)40-66-85 неда 
40-92-50 номерле бла сёлешсинле.

УЛБАШЛАНЫ Мурат хазырлагъанды.

Эл мюлкЭл мюлк сей Федерацияны селекция жетишимлерини 
къырал реестрине тюшгендиле, аны себепли 
аланы хайырланыргъа жарайды. Алимле 
дагъыда Терк районну  къургъакъ жерлеринде  
ёсдюрюрге жараулу сортланы эм гибридлени 
жарашдырыу бла кюрешедиле. Быйыл сояны 
гербицидле хайырланмай ёсдюрюр   амалгъа 
патент алыннганды», - дегенди ол.

Тахта кёгетле ёсдюргенлеге уа  институтну 
специалистлери консультацияла бла болу-
шадыла. Бадыражанланы эм нашаланы 
къоруулауда тюрлю-тюрлю семиртгичлени, 
ёсюмге себеплик этген  амалланы  хайырла-
надыла. Иш къайда бардырылгъанына кёре 
ала тирликни 20-25 процентге кёбейтирге онг  
бередиле.

Кенгешде айтылгъаныча, институтда сынау-
производство  мюлк  бек керекди. Ансыз иги 
урлукъ  ёсдюрюрге онг жокъду. Алай бу жаны 
бла мадар этилип башланнганды. Дагъыда  
урлукъчулукъ мюлклени жангыдан къураргъа 
кереклисин да айтхандыла жыйылыугъа къа-
тышханла.

жетгенди. Саулай айтханда уа, быллай будай 
быйыл 50,5 минг гектарда ёсдюрюледи. Кюз-
люк арпа уа он минг гектарны алады.

«Сабанлада агротехника жумушла заманын-
да этилгенлери, ол санда минерал семиртгич-
ле да тынгылы берилгени себепли быйыл биз 
иги тирлик болурун сакълайбыз. Эсге сала 
айтсам, былтыр республикада 1,2 миллион 
тонна мирзеу жыйылгъан эди», - дегенди Къа-
барты-Малкъарны эл мюлк министри Хасан 
Сижажев.

Башха культураланы юсюнден айтханда, 
шёндю мюлкледе 1,9 минг гектарда жашил 
къудоруну жыйып бошагъандыла. Танг жетген 
картофну къазыу да башланнганды. Къудоруну 
тирликлилиги 40 центнерди, картофну уа – 250 
центнер.

Казбек Коков бу кюнледе 2021 жылда илму-
да эм инновацияда жетишимлери ючюн жаш 
алимлеге КъМР-ни Башчысыны саугъасын 
бериуню юсюнден Указгъа къол салгъанды. Бу 
саугъа быйыл биринчи кере берилгенин айтыр-
чады. Анга тийишли болгъан беш жаш алимни 
арасында Будайланы Хадисни жашы Алим 
айтылгъаны бла ёхтемленирчады. Ол Жерни 
юсюнден илмуну айнытыугъа къошумчулугъу 
ючюн белгиленнгенди. 

Будайланы Алим Бийик-тау геофизика ин-
ститутда булутланы физикасыны бёлюмюню 
булутланы микрофизика лабораториясыны 
кичи илму къуллукъчусуду. Аны бизге айтха-
нына кёре, илму иши булутлада микрофизика 
болумланы тинтиу бла байламлыды. «Башхача 
айтханда, булутлада тамычыла, кристалла 
къалай ёсгенлерин сюземе. Ол а буз уруула-
дан къорууланыуда жангы амалланы, реагент-
лени чыгъарыуда артыкъда магъаналыды»,-
дегенди ол.

 Алимни акъылына кёре, республиканы 
оноучусу жаш алимлеге аллай эс бургъаны   
ёсюп келген тёлюню илмугъа, тинтиулени 
бардырыргъа кёллендиреди. «Бу саугъа ар-

тыкъда керекди. Ол мындан ары да илмуда 
сайлагъан жолубузда жангы жетишимле 
болдурургъа, билимибизни андан ары айны-
тыргъа себеплик этеригине сёз да жокъду. 
Мен биринчилени арасында белгиленнгеними 
билгенимде, сейир этгенме, аны бла бирге уа 
бек къууаннганма»,-дегенди ол.

ТИКАЛАНЫ Фатима.

КЕНГЕШ

Казбек Коков жел, жауунла салгъан хаталаны 
кетериу жаны бла ишни тирилтирге буюргъанды 

КъМР-ни Башчысы Каз-
бек Коков ыйыкъ сайын хар 
шабат кюнде республикада 
жашагъанланы бир къаууму 
бла тюбешеди эмда аланы 
тилеклерине бла тарыгъ-
ыуларына тынгылайды. Бу 
жол республиканы оноучу-
суна приёмгъа  Черек, Бах-
сан эмда Чегем муниципал 

районлада жашагъанла 
келгендиле. Аланы тилекле-
ри  кёп сабийли къолайсыз 
юйюрлеге  эмда къыйын  бо-
лумгъа тюшгенлеге жашау  
болумларын игилендириу, 
бийик технологиялы меди-
цина болушлукъ бериу бла 
байламлы эдиле.

Къабарты-Малкъарны 

Башчысы  анга келгенлени 
тилеклерине бла тарыгъы-
уларына тынгылап, респу-
бликаны толтуруучу власть 
органларына тийишли буй-
рукъла бергенди.

КъМР-ни Башчысыны 
бла Правительствосуну 

пресс-службасы. 

Къабарты-Малкъар Республиканы Башчысы-
ны жаш алимлеге илму эм инновацияла жаны 
бла саугъаларын бериу советни предложения-
ларына къарап, бегим этеме:

Къабарты-Малкъар Республиканы Баш-
чысыны 2021 жылда жаш алимлеге илму эм 
инновацияла жаны бла саугъаларын берирге 
эм жаш алимлеге илму эм инновацияла жаны 

бла Къабарты-Малкъар Республиканы Баш-
чысыны саугъасыны лауреаты атны атаргъа: 
БУДАЙЛАНЫ Хадисни жашы Алимге, Гидро-

метеорология эм къудуретни мониторингин бар-
дырыу федерал службаны «Бийик-тау геофизи-
ка институт» федерал къырал бюджет учреж-
дениясыны булутланы физикалары бёлюмюню 
булутланы микрофизика лабораториясыны кичи 
илму къуллукъчусуна,  –  Жерни юсюнден керти 
илмуланы айнытыугъа магъаналы юлюш къош-
хан илму тинтиулени эсеплери ючюн; 

НАРОЖНОВ Виктор Валерьевичге, При-
кладной математика эм автоматизация ин-
ститутну – «Илмуланы Россей академиясыны 
Къабарты-Малкъар илму арасы» Федерал 
илму ара» федерал къырал бюджет илму 
учрежденияны филиалыны – измеренияланы 
автоматизациялау лабораториясыны илму 
къуллукъчусуна, – соударениялары бла колеба-
тельный системаны теориялы эм сынау халлы 
магъаналы тинтиуле ючюн;

ХАВЖОКОВА Людмила Борисовнагъа, Гума-
нитар тинтиуле бардыргъан институтну – «Илму-
ланы Россей академиясыны Къабарты-Малкъар 
илму арасы» Федерал илму ара» федерал къы-
рал бюджет илму учрежденияны филиалыны 
– къабарты-черкес секторуну заведующийине, 
– гуманитар илмулада илму эсеплери ючюн;

ХАЖМЕТОВА Алина Лиуановнагъа, «В.М. 
Коков атлы Къабарты-Малкъар къырал аграр 
университет» бийик билим берген федерал 
къырал бюджет билим бериу учрежденияны 
техника механика эм физика кафедрасыны 
ассистентине,  – тик тау жерледе жемиш ёсюм-
люклени ёсдюрюрча энергияны аягъан экология 
жаны бла таза жангы технологияланы эм техника 
затланы  жарашдыргъаны ючюн;   

ХАКУАШЕВА Инара Аслановнагъа, «Х.М. 
Бербеков атлы Къабарты-Малкъар къырал 
университет» бийик билим берген федерал 
къырал бюджет билим бериу учрежденияны 
факультет терапия кафедрасыны ассистентине,  
–  артериялы гипертониялары эм жюреклерини 
ишемия ауруулары болгъан саусузланы артери-
ялы ригидностьларыны эм эндотелиальный дис-
функцияларыны ёлчемлерине комплекс халлы 
багъа бериуню мурдорунда атеросклерозну эм 
артериосклерозну баш кёрюмдюлерин ачыкъла-
уну клиника сынамгъа кийиргени ючюн.

Къабарты-Малкъар Республиканы Башчысыны 
2021 жылда жаш алимлеге илму эм инновацияла жаны бла 

саугъаларын бериуню юсюнден

Къабарты-Малкъар Республиканы Башчысыны

У К А З Ы

Хорламны солдатлары

Суратдагъы эр киши Къумукъланы Къу-
мукъну жашы Ибрагимди. Ол 1911 жылда 

Быллымда туугъанды. Бизге белгили  болгъа-
нындан, ол элде школну бошагъандан сора 
тырныауузда ишлегенди. 1933 жылда аскерге  
чакъырылады. 

 Инсан борчун тамамлап къайтхандан сора 
жангыдан Тырныауузну комбинатында ишлеп 
тебирейди. Анда аты алчыланы санында айты-
лып тургъанды. Уруш башланнганда Ставро-
польда аскер училищеде окъуйду.

Анда да кёп турмайды, битеу курсантланы 
Север-Кавказ фронтха  ашырадыла. Уруш-

ха  Осетияны Малгобек  шахарында киргенди. 
Алайда къаты сермешле боладыла. Аладан 
биринде Ибрагим жаралы болады.  Госпиталь-
да саулугъуна бакъдыргъандан сора Украина-
ны, Молдавияны, Белоруссияны  жерлеринде 
урушлагъа къатышханды. Аладан  биринде 
контузиялы болады.

Андан сора Польшаны, Австрияны, Венгрияны 
азатлагъан атышыулада да болады. Алада был-
лымчы жаш кесини жигитлигин кёргюзтгенди. 
Ызы бла Совет Прибалтиканы азатлаугъа да 
къатышханды. Анда да Ибрагим ётгюрлюгюн, 
батырлыгъын кёргюзтгенди, жангыз кеси 500 
мина орнатханды. Адынь шахар ючюн атышы-
уда юч-тёрт нёгери бла, топ-окъ атылгъанына 
да къарамай,  жюз мина орнатханды. Душман 
аскерлери Адыньнге барлыкъ жолланы жапхан-
дыла. Ол жигитлиги ючюн Ибрагимге Ата журт 
урушну экинчи даражалы ордени берилгенди. 

Урушну кезиуюнде Ибрагим кеси жети минг 
мина орнатханды. Тёрт минг  минаны да 

тешгенди.  Урушха киргенде ол сержант эди. 
Андан эркин этилгенде, аны офицер чынына 
тийишли  болады.

Этген жигитликлери ючюн, башында айтыл-
гъан орденден сора, Къызыл Жулдузну ордени, 

«Кавказны  къоруулагъаны ючюн», «Уллу Ата 
жутр урушда Германияны хорлагъаны ючюн» 
майдалла бла  саугъаланнганды. 

Урушдан эркин этилгенден сора Украинада 
тохтайды, анда колхозну председатели бо-

луп ишлейди. Къауум замандан а   Быллымны 
Эл советини председатели эди. 1957 жылда 
Жазаланы Аубекирни къызы Роза бла юйюр 
къурайды. Аланы беш жашлары, бир къызлары 
болады. Ибрагим кеси 1985 жылда дуниядан 
кетгенди. 

ОСМАНЛАНЫ Хыйса.

Нарткъаланы электрокюч мюл-
кю «Россети Шимал Кавказ» ком-
паниягъа ортакъгъа берилгенди. 
Урван районну администрациясы 
бла компания аны бла байламлы 
келишим этгендиле бу кюнледе.

Алайды да, битеу да 10,6 
МВа кючлери болгъан  36 транс-
форматор подстанция бла 170 
километрден артыкъ ток ызла 
энергетиклени бойсунууларына 
кёчгендиле. «Энди Нарткъалада 
жашагъанланы, анда социал 
учрежденияланы, эл мюлк эмда 
промышленность предприятия-
ланы электрокюч бла жалчытыу 
иш «Россети Шимал Кавказ» 
компанияны боюнундады. Биз 
ол ышаннгылы эмда качестволу 
болур ючюн  къолубуздан кел-
генни аямай кюреширикбиз», - 
дегенди аны КъМР-де бёлюмюню 
– «Каббалкэнергону» -  башчысы 
Муртаз Каров.

Компанияда айтханларыча, 
СКФО-да электрокюч мюлкле-
ни «Россети» къырал холдингге  
тийишдириу планны толтуруу 
жаны бла Къабарты-Малкъар ал-
чылыкъны тутады. Бу ишни магъа-
налылыгъын Россей Федерацияны 
Президенти Владимир Путин да 
белгилеп, аны бла байламлы энчи 
буйрукъ берген эди.

ОМАРЛАНЫ Мурат.

Къорууланыу мадарла 
кючленедиле

Элбрус районда эпидемиология болум энчи 
жыйылыуда сюзюлгенди. Аны кезиуюнде 
белгиленнгенича, коронавирус инфекциядан 
къорууланыу мадарла кючленедиле. Ара район 
больницаны специалистлери, эл-эллеге барып,  
вакцинацияны бардырадыла. Элбрус элде уа  
дарман салыучу энчи пункт ачаргъа хазырла-
надыла. 

Ковид жукъгъан саусузланы, дарман салдыр-
гъанланы да саны дайым тергелгенлей турады. 

Жыйылыуда коронавирус инфекциягъа 
къажау къорууланыу мадарланы бютюн  кюч-
лендирирге, аланы толтурууну жалчытыргъа 
кереклиси чертилгенди.

Элни къайгъысын кёре
Кёнделенни жамауат ишге тири къатыш-

хан, эллерине къайгъыргъан жашлары бла 
къызлары кёп болмай краеведение музейде 
жыйылгъандыла. Мында аланы жер-жерли 
администрацияны келечилери эмда музейни 
башчылары бла тюбешиулери болгъанды.  Ол 
а тарыхны юсюнден ушакъдан башланнганды. 
Жаш адамла бу элден чыкъгъан алимлени, 
жамауат къуллукъчуланы, жазыучуланы, спорт-

чуланы, элни атын айтдыргъан башха адамланы 
да юслеринден кёп зат билгендиле.

Жаш адамлагъа хунерликлерин кёргюз-
тюрге, аны кеси башларына эмда республи-
кагъа жаратыргъа битеу онгла бардыла, жаш 
тёлю биригиуле уа хар кимге айныуну жангы 
даражасына кётюрюлюрге, окъууларында, 
ишлеринде да жетишимли болургъа себеплик 
этерге керекдиле, деп айтылгъанды тюбеши-
уню кезиуюнде.                

Тукъумгъа жоралап
   Отарланы тукъумну 200-жыллыгъын, на-

змучу Отарланы  Саидни 120-жыллыгъын, поэт 
Отарланы Керимни 110-жыллыгъын, жырчы 
Отарланы Омарны 105-жыллыгъын белгилеуню 
башламчылары  жамауатны «ОТАР-200» про-
ектге тири къатышыргъа чакъырадыла. Анга 
кёре быйыл 17-24 августда Европаны бек бийик 
таууна – Элбрусха – ёрлеу къураллыкъды. Аны 
кезиуюнде Минги тауну тёппесине проектни 
байрагъы эмда Отарланы Саидни, Керимни 
бла Омарны суратлары ишленнген къумач кё-
тюрюллюкдюле.

Бу ишни къурагъанла айтханнга кёре, ёрлеуге 
къатышхан хар адамгъа да «ОТАР-200» про-
ектни эмда «Керим» фондну белгилери бла 
курткала берилликдиле.

Анатолий ТАЛАЕВ.

Быллымчы сапёр

КъМР-де Ич ишле министер-
ство вакцинацияны юсюнден 
жалгъан документле бла хай-
ырланнганла жууапха тартыл-
лыкъларын эсгертеди. 

Ведомствону пресс- служ-
басындан бизге ангылатхан-
ларыча, Россейни  Уголовный 
кодексине тийишлиликде, вак-
цинацияны юсюнден жалгъан 
документлени хазырлагъанла 
бла бирге аны сатып алгъан-
ла  да жууапха тартыладыла. 
«COVID-19» ауруугъа къажау 
дарманны салдыргъаныны 
юсюнден ётюрюк сертификат-
ны сатып алгъан инсан, ол аны 
бла хайырланмагъан эсе да, 
жууапха тартыллыкъды»,-деп 
айтылады билдириуде. 

Аллай жорукъ Уголовный ко-
дексни 327-чи статьясында 
тохташдырылыпды. Жалгъан 

сертификатны хазырлагъанны 
эм сатханны эркинлиги эки жыл-
гъа дери   сыйырылыргъа бол-
лукъду.  Аны сатып алгъанны 
эм асырагъанны уа бир жылгъа 
тутаргъа эркин этилгенди. 

 Дагъыда дарманны салдыр-
май, документни сатып алгъан 
хыйлачыланы къолуна тюшери-
гине къоркъуу да барды. Хау, 
жалгъан документни сатып 
алыргъа ахча ётдюргенигиз-
ни юсюнден право низамны 
сакълаучулагъа тарыгъаллыкъ 
тюйюлсюз, аны ючюн жууап 
тутаргъа тюшерикди. Хыйлачы-
ла аны бла да хайырланыргъа 
боллукъдула. 

Сертификатны сатып алгъан 
адам башхаланы саулукъла-
рына къоркъуу салгъанын да 
унутмагъыз. Ол инфекциядан 
ауруп, аны башхалагъа жукъ-

дурургъа боллукъду. УК-ны 
236-чы статьясында уа санитар-
эпидемиология жорукъланы 
бузгъанланы жууапха тартыуну 
низамы белгиленипди. Сёзге, 
биреуню хатасындан адам 
ауушса, аны эркинлиги 3-5 
жылгъа дери сыйырылыргъа 
боллукъду. 

Хурметли жамауат! КъМР-де 
МВД коронавирусха къажау 
дарман салдыргъаныны юсюн-
ден жалгъан сертификатла-
ны сатханланы юслеринден 
шартланы биле эсегиз, аланы 
юслеринден бу телефон номер-
леге сёлешип айтырыгъызны 
тилейди:   8(8662) 49-50-62, 02 
неда полицияны жууукъдагъы 
бёлюмюне.

ТИКАЛАНЫ Фатима 
хазырлагъанды. 

РФ-ни экономиканы айнытыу 
министрини орунбасары Татья-
на Илюшникова бу кюнледе 
бардыргъан видеоконференцияда 
сёз «Гитче эм  орта предпринима-
тельство эмда энчи предприни-
мательство башламчылыкълагъа 
себеплик этиу» деген миллет про-
ектни чеклеринде тамамланыллыкъ 
жумушлагъа бёлюннген  ахча къа-
лай хайырланылгъаныны юсюнден 
баргъанды. Жыйылыугъа Къабар-
ты-Малкъарны экономиканы айны-
тыу министри Рахайланы Борис 
бла  аны орунбасары Темиркан 
Баждугов да къатышхандыла.

Татьяна Илюшникова айтханыча, 
озгъан айны 25-сине алып къарагъ-
анда, саулай къыралда гитче эмда 
орта предпринимательствогъа бо-
лушлукъ этген организациялагъа 
быллай субсидияланы толусунлай 
жаланда бизни республика жет-
диргенди. Аны себепли «Про-
фессионал хайыр тюшюрюуге 
салыннган налог» деген  амал бла 
ишлеген предпринимательле эм 
башхала «Мени бизнесим» деген 
арада финанс эмда информация-
консультация болушлукъ алыргъа 
боллукъдула. Федерал министер-
ство регионлагъа бу субсидияланы 
къыйматлы эмда миллет проектде 
белгиленнген жумушлагъа къора-
тыргъа чакъыргъанды.

Къабарты-Малкъар Республи-
када гитче эмда орта предпри-
нимательство бла кюрешгенлеге 
къаллай болушлукъ берилгени бла 
«Мени бизнесим» деген арада 
шагъырейленирге боллукъду. Аны 
адреси: Нальчик, Киров ор., 
224. Телефон номери: 8-800-
222-51-07.

УЛБАШЛАНЫ Мурат.

Коронавирусдан ауругъан-
лагъа къарагъан эмда къайгъ-
ыргъан медиклеге бла социал 
ишчилеге солугъан кюнлери  
эмда хайырланылмай къал-
гъан солугъан кюнлери ючюн 
ахча тёлерге деп регионлагъа 
8,3 миллиард сомдан аслам 
жиберилгенди. Ахчаны былтыр 
кёллендириу халда тохташды-
рылгъан тёлеулеге тийишли 
болгъанла аллыкъдыла. Аны 
юсюнден буйрукъгъа РФ-ни 
Правительствосуну Председа-
тели Михаил Мишустин къол 
салгъанды.

Сёз врачланы, орта эм гит-
че медицина ишчилени, терк 
болушлукъ берген службаны 
водительлерини, дагъыда коро-
навирусдан ауругъанла эмда ол 
жугъаргъа къоркъуулу адамла 
бла ишлеген социал учрежде-
нияланы ишчилерини юсюнден 
барады. Алагъа къыралны  Пре-
зидентини буйругъу бла  2020 
жылда апрельден башлап коро-
навирус инфекция жайылгъаны 
бла байламлы къыйын болумда 
ишлегенлери ючюн кёлленди-
риу халда ахча тёленеди. Ала 
отпускагъа чыкъгъанда да ол 

тёлеуле эсге алынадыла. Къо-
шакъ ахча жибериуню юсюнден 
оноу ма аны ючюн этилгенди.

Башында айтылгъан жумуш-
лагъа Къабарты-Малкъар 5,1 
миллион сом аллыкъды. КъМР-
де медиклеге кёллендириу 
халда  1,6 миллиард сом тё-
ленирикди. Аны 537 миллион 
сому республикалы бюджетден 
бериледи. Регион бюджетден 
тёлеуле 2020 жылда апрельден 
окъуна башланнганларын бел-
гилерчады.

Бизни корр.

Белгилегенибизча, сынаулада 
бийик кёрюмдюле болдургъан-
ланы  санында  бизни выпуск-
никле да бардыла. Сёз ючюн, 
Нальчикни биринчи номерли 
гимназиясын Созайланы Азиза 
буруннгу жылда тауусханды. Ол 
обществознаниядан алгъанды 
жюз баллны. Эсгерте кетейик, 
сагъынылгъан жылда бу пред-
метден экзаменни кёрюмдюле-
рини орта эсеби алай бийик да 
тюйюл эди.

Азиза КъМКъУ-ну юристле-
ни хазырлагъан факультетине 
окъургъа киргенди. Ол, волон-
тёрлукъ бла да кюрешип, бю-
гюнлюкде вузну ахшы студентле-
ринден бирине саналады.

Улбашланы Дарья уа Хаса-
нияны мектебин былтыр бо-
шагъанды. Къызчыкъ алтын 
майдалгъа да тийишли бол-
гъанды, орус тилден ЕГЭ-де уа 
92 балл алгъанды. Алай эсе да, 
филологияны сабийлигинден 
да сюйген окъуучу, ол эсебин 
жаратмай, экзаменни быйыл 

жангыдан бергенди эмда жюз 
балл алып, муратына жетгенди. 
Энди ол Санкт-Петербургну тил 
билим эмда литературоведение 
къырал университетини фило-
логия ызына окъургъа кирир 
акъылдады. 

Буштокъланы Диана уа Мо-

скваны 1310-чу номерли школун 
быйыл жетишимли тауусханды. 
Ол да орус тилден – жюз, лите-
ратурадан а 84 баллгъа тийишли 
болгъанды. Ингилизчадан эсе-
бин а алыкъа сакълап турады.

Къызчыкъ Нальчикде туугъан-
ды. Хар каникул кезиуню ашыгъ-
ып сакълай, бери ыннасына, 
бирси жууукъларына келирге, 
тауланы кёрюрге да сюеди. Ол 
чыгъармачылыкъны да жарата-
ды. Мектепни драма кружогунда 
айырмалы болуп, Германиягъа 
окъуучуланы алышыу жаны бла 
къырал программаны чеклерин-
де баргъанды.

Анда немисли юйюрде жа-
шагъанды. Ингилиз тилни иги 
билген къызчыкъгъа уа ала бла 
тургъан къыйын болмагъанды. 
Нек дегенде къонакъбайла да 
ингилизча аламат сёлешгендиле. 

Андан сора да, ол сурат ишлер-
ге устады. Мечиланы Кязимни 
100-жыллыкъ юбилейине графи-
ка ызда тамамлагъан чыгъар-
масы ючюн конкурсда биринчи 
жерни алгъанды. Бюгюнлюкде 
уа, Россейни къырал гуманитар 
университетини ингилиз тил бё-
люмюне кирип, жашауун тил бла 
байламлы этерге излейди.

Тырныауузну бешинчи номер-
ли  гимназиясыны выпускниги 
Асанланы Жаннета уа орус 
тилден 98 балл алгъанды. Къыз-
чыкъ окъуучуланы «Большая 
перемена» деген Битеуроссей 

конкурсуну финалистиди. Искус-
ствогъа жоралап хазырлагъан 
проекти ючюн анда айырмалы 
болуп, бизни республикадан бу 
эришиуге къатышхан къауумну 
къурамында аны «Артекде» 
озгъан урумуна да баргъанды. 

Бегирег а ол проектлерин 
къурулуш ызда жарашдырыргъа 
сюеди. Аны себепли КъМКъУ-ну 
бу жаны бла специалистлени ха-
зырлагъан факультетине кирип, 
билим алыр умутдады.

Айхай да, бизни окъууда, чыгъ-
армачылыкъда да хунерли са-
бийлерибиз асламдыла. Ала-
ны жетишимлери уа жаланда 
кеслериники болуп  къалмай, 
билим алгъан мектеплерини 
эмда устазларыны да хайы-
рындандыла. Аны бла бирге 
уа педагогланы профессионал 
хазырлыкъларыны даражасыны 
да белгисиди.

Кертиди, аланы хар бирини 
юсюнден да жазар, билдирир 
онгубуз жокъ эсе да, биз сына-
улада ахшы эсепле болдургъан-
ларыбыз, бирси конкурслада, 
эришиуледе айырмалы бол-
гъанларыбыз ючюн не заманда 
да къууанабыз. Бюгюнлюкде 
сайлагъан вузларына окъуугъа 
кирирге мурат этип тургъанла-
рыбызны уа ол умутлары толурун 
сюйгенибизни билдиргенибиз 
бла бирге мындан арысында да 
ахшы жетишимле тежейбиз. 

МОКЪАЛАНЫ Зухура.

 «РусГидро» компанияны Къа-
барты-Малкъарда бёлюмюню 
башламчылыгъы бла алгъа-
ракъда Нальчикде «оБЕРЕГАй» 
деген кезиулю экология акция 
ётгенди. Анга республиканы са-
бий экология-биология арасыны 
келечилери да къатышхандыла. 
Бу ишни баш магъанасы суу 
къолайлыкъны сакъларгъа ке-
реклисине жамауатны эсин бу-
рургъады, ёсе келген тёлюню да 
табийгъат байлыкълагъа аяулу 
кёзден къараргъа юйретиргеди, 
деп билдиргендиле компанияны 
пресс-службасындан.

Алайда да сагъынылгъан Ара-
ны отуз окъуучусу эмда компа-
нияны бир ненча специалисти 
Нальчик сууну жагъасыны бир 
кесегин кир-кипчикден тазалар-
гъа чыкъгъандыла. Ишни баш-
лардан алгъа бёлюмню келечи-
лери акциягъа къатышханланы 
барына да «оБЕРЕГАй!» деген 
белгиси бла юс кийимле юлеш-
гендиле эмда керекли затла бла 
жалчытхандыла. 

Бу ишге къатышхан сабийле, 
таматала да «Шауданчыкъ» эм 
«Экологла» деген къауумлагъа 
бёлюнюп, сагъат бла жарымны 
ичинде 50 машок кир-кипчик 

жыйып, белгиленнген жерни 
толусунлай тазалап чыкъгъан-
дыла.

«РусГидро къурагъан акциягъа 
биз ючюнчю кере къатышабыз. 
Быллай экологиялы проектле 
сабийледе табийгъатха, таза-
лыкъгъа сюймеклик къозгъай-
дыла, жаш тёлюню тёгерекдеги 
къудуретге сакъ болургъа, эколо-
гиягъа аяулу кёзден къараргъа 
юйретедиле. Бек ыразыбыз ком-
пания бизни бери чакъыргъаны-
на», - дегенди араны къошакъ 
билим бериу жаны бла педагогу 
Аскер Конгапшев.

Акциягъа къатышханланы 
барына да компания атындан 
тюрлю-тюрлю саугъала, ол сан-
да юс кийимле да берилгендиле. 
Экология жумушну ахырында 
ары келгенле бары да жыйылып, 
«Нальчик» спорт клубну майда-
нында волейбол ойнагъандыла.

Эсге сала айтсакъ, компания 
бу акцияны саулай къыралда 
2005 жылда бардырып башлагъ-
анды. Аны чеклеринде черекле-
ни, бал кёллени жагъалары кир-
кипчикден тазаланады, тийреле 
гюлле эмда терекле орнатылып 
айбатланадыла. Быллай ишлеге 
сабийле, муниципал къуллукъчу-

ла, журналистле, жамауат бири-
гиулени активистлери, студентле 
эм башхала къатышадыла. Про-
ект къуралгъандан башлап тер-
гелсе, аланы саны 46 мингден 
атлагъанды. Жыйылгъан кир-
кипчикни ауурлугъу уа эки минг 
тоннадан артыкъ болгъанды. Бу 
иш бла байламлы толу информа-
ция http://oberegai.rushydro.ru/ 
интернет сайтда басмаланады.

УЛБАШЛАНЫ Мурат.

Коронавирусну  профилакти-
касы эм аны жайылыууна къа-
жау регион оператив штабдан 
белгили этгенлерича, тюнене, 
5 июльда, республикада ау-
руу 46 адамгъа жукъгъанды. 
Пандемия башланнганлы  ви-
русдан 25 130  адам ауругъан-
дыла. Тийишли багъыудан сора  
24,0  мингден аслам  пациент 
сау болгъандыла (ол санда 
тюнене – 12).  

Бюгюнлюкде медицина бо-
лушлукъ берилгенлени саны 
602 адамгъа жетгенди.  Жар-
сыугъа, бу къыйын аурууну 
кётюралмай ёлгенлени саны 
ёсюп барады эмда беш жюз-
ден озгъанды – 508 инсан. Жа-
ланда июльну аллындан бери 
бу жукъгъан ауруу 14 адамны 
жашауун юзгенди. Ол санда 
тюнене вирусдан юч адам да 
ауушханды.   

Коронавирус КъМР-де жай-
ылып башлагъандан  бери 
592,9  мингден аслам  тест 
бардырылгъанды (бир кюннге  
- 1717 тинтиу).  Госпитальлада 
460 пациентге бериледи тий-

ишли болушлукъ, ол санда 
коронавирус ауруу жукъгъанын  
ачыкъламагъанлагъа да. Ре-
анимация бёлюмде 57 саусуз 
жатадыла. 

Оператив штабдан белгили 
этгенлерича,  бюгюнлюкде 
республикада эки госпиталь 
ишлейди, алада 580 жер бар-
ды. Аурууну хорлауну жаланда 
бир амалы болгъанын да бел-
гилегендиле штабдан – имму-
низация. 

Республикада коронавирусха 
къажау вакцинаны 51 арада 
салдырыргъа онг барды. Ала 
Нальчикде эмда битеу рай-
онлада да къуралгъандыла. 
Алада Спутник-V, ЭпиВакКо-
рона эмда КовиВак  дарманла 
хайырланыладыла. Укол этди-
рирге «Госуслуги» порталда 
жазылыргъа онг барды, поли-
клиниканы регистратурасына 
сёлеширге да боллукъду. 

Саулукъ сакълау министер-
стводан белгили этгенлерича, 
Нальчикни 2-чи номерли кли-
ника больницасы саусузланы 
алыуну, операцияланы барды-

рыуну тохтатады. Пациентле 
башха саулукъ сакълау учреж-
дениялагъа ашырыллыкъдыла. 
Тюненеден башлап клиникада 
къыйын жукъгъан аруулагъа 
къажау госпиталь ачылады. 
Быллай оноу эпидемиология 
болум бла байламлыды. 

Россейде да бир кюннге 
COVID-19 вирус  жукъгъанла-
ны саны 24,3 мингден аслам-
ды.  Пандемия башланнганлы 
къыралда 5,63   миллион адам 
ауругъандыла. Бюгюнлюкде 
андан 5 миллиону сау болгъан-
дыла – бир кюннге 14,5 минги.  
Аурууну кётюралмай къыралда  
138 минг адам ауушханды, ол 
санда тюнене - 654 саусуз. 

 Джонс Хопкинс атлы универ-
ситет белгили этген тарихлеге 
кёре уа, битеу дунияда  бу 
ауруу 183,7  миллион адамгъа 
жукъгъанды. COVID-19-дан 
ёлгенлени саны 4 миллионнга 
жууукълаша келеди - 3,97  мил-
лион саусуз.   

 АБДУЛЛАХЛАНЫ Фатима 
хазырлагъанды. 

ХУНЕРЛИЛИК

Ахшы муратлагъа элтген ышаннгылы атламла
Жыл сайын школланы тауусхан жашларыбыз бла 

къызларыбыз кеслерини жетишимлери  бла жалан-
да аланы окъутханланы эмда ёсдюргенлени къууан-
дырып къоймай, бизни да ёхтемлендиредиле. Айхай 
да, ол жетишим Бир къырал экзамен бла да байлам-
лыды. Хар жолдан ЕГЭ-леде  жюз балла алгъанла-
рыбыз, аланы ол неда бу предметни жашырынлыкъ-
ларына тюшюндюргенлерибиз, юйретгенлерибиз 
энчи ыспасха, хурметге тийишлидиле.

Предпринимательлени 
айнытыу – ал жанында

ЭнергетикаЭнергетика

Ток бла жалчытыу бютюн 
ышаннгылы болурча 

Элбрус райондан

ТАПЛАНДЫРЫУ

Тазалыкъ – ахшы 
экологияны баш жоругъу

Видеоконференция
Оноу

Медиклени хакъларына къошуллукъду

АНГЫЛАТЫУ

Жалгъан сертификатны сатып 
алгъан жууапха тартылады

ОПЕРАТИВ ШТАБ

Энтта да бир 
госпиталь ачылгъанды

Буштокъланы Диана.

БАЙЛАМЛЫКЪЛА 

Халкъыбызны аууз бла айтылгъан 
чыгъармачылыгъында бешик жыр-
ла да аз тюйюлдюле. Сабийлени та-
укелликге, сабырлыкъгъа юйретир 
ючюн не къадар сейир, магъаналы 
этерге излегенди халкъ ол жырла-
ны, тил жаны бла да сыйдам этип, 
таза жарашдырып, адепге, ариу 
къылыкъгъа, намысха уллу эс буруп.  

Алим къызыбыз Гуртуланы Ма-
риям  къарачай-малкъар бешик 
жырла тас болуп къалмазларына 
уллу къыйын салгъанды, аланы 
жыйышдырып, китап да этип чыгъ-
аргъанды. Бюгюн андан бир къауу-
мун басмалайбыз. 

      САНГА  АХШЫЛЫКЪЛА 
                       КЁРЕЙИМ
Бёлляу, бёлляу, бёлейим,
Санга ахшылыкъла кёрейим.
Жандан сюйген жан балам,
Адам болуп кёрейим.

Жанымдан сюйген балам,
Сенсе жюрек сюйгеним.
Сен ырахат болмайын
Тынчлыкъ тапмайд жюрегим.

Жюрегими къууанчы,
Жашаууму жубанчы,
Накъут-налмас ташчыгъым,
Гокка ханслай жашчыгъым.

Бёлляу,бёлляу,жиляма,
Кёзлерими гинжиси.
Бёлляу,бёлляу, тынч жукъла,
Жюрегими инжиси.

Акъ сютюмю береме,
Жукъла, кийик уланым,
Жаным кибик кёреме,
Нюр жаухардан чырагъым.

Тогъуз айны къарнымда
Ауур кёрмей жюрютдюм.

Сен жилясанг, жюрегим
Бузча болуп, эрийди.

Байны малы кёп болур,
Жарлыны малы – арыкъды.
Жарлылыкъгъа жиляма,
Жарлыны кёлю жарыкъды.

Тобугъумда ёсдюрюп,
Уллу киши этерме.
Ырахат болуп жюрегим,
Муратыма жетерме.

Акъылбалыкъ сен болсанг,
Сени халкъгъа берирме.
Бир насыбым бар эсе,
Халкъгъа жарап кёрюрме.

   КЕСИНГИ ХАЛКЪГЪА  
         СЮЙДЮРГЮН
Жукъла, балам, жукъла,
Бешигинги бауу боркъадан,
Кийгенинг алтын окъадан.
Бешигинги бауу бек болсун,
Сени жашау кюнюнг кёп болсун!
Окъаны салырбыз базманнга,
Жолугъурса Аллах жазгъаннга.
Тончукъ кийип олтургъун,
Беш айынгда бешик толтургъун.
Гитче балам чабып келсин эшикден,
Сау къутулсун аягъы къысха бешикден. 
Сен аурумагъын, ёлмегин, 
Къыйынлыкъла кёрмегин.
Атангы атха миндиргин,
Ананга дарий кийдиргин,
Кесинги халкъгъа сюйдюргюн.

ТАТЛЫ ТЮШЛЮ ЖАНЧЫГЪЫМ
Жукъла, бала, сен жукъла,
Киштикчик да жукълайды,
Айыучукъ да хурулдайды,
Бёрючюк да мурулдайды,
Тюлкючюк да жети тюшюн кёреди.
Мени ариу жашчыгъым,
Татлы тюшлю жанчыгъым.

Къызым, къызым, къыз тана
Къызым, къызым, къыз тана,
Къызыма келсин жюз тана.
Жюзюсю да къаназир,
Белги аты - акъ ажир.

Къызым,къызым, къыз дарий,
Къызыма бузарма жюз дарий.
Бёлляу,бёлляу, бёлинчек,
Бир бай юйде болгъун келинчик. 

Ананг сюйгенча айныгъын
Сау къутулгъун бешигингден дейме,
Ойнай киргин эшигингден дейме,
Бешигинги бауу болсун сары алтын,
Сабанларынг толу жетип саргъалсын.
Сени жолунг къыйын болмай, ёр болсун,
Душманынгы жетер жери кёр болсун.
Жукъла, балам, сенден аллын ёлейим,
Эрттен бла эртте туруп кёрейим.
Алтынлы ушкокга бау салгъын,
Къаракъаш къатынынга ау салгъын.
Олтурур жеринг тёр болсун, балам,
Кийик жолларынг ёр болсун, балам,
Игиле ичинде айтылгъын, балам,
Ананг сюйгенча айныгъын, балам.

         ЛЯУ-ЛЯУ-ЛЯУЧУГЪУМ
Тёп-тёгерек батылыпды,
Ляу-ляу,
Къышхы терен жукъугъа,
Ляу-ляу.

Халжарда бузоу къалкъыйды,
 Ляу-ляу,
Андан ёрге тылпыу чыгъа,
Ляу-ляу.

Кючюкчюг а - хыпыярчыкъ,
Ляу-ляу,
Чёргелип жатар мюйюшде,
Ляу-ляу.

Юй башына къар тюшгенди,
 Ляу-ляу,

Энишгереги - буз сюнгюле,
Ляу-ляу.

Сууукъдан бёрю улуйду,
Ляу-ляу,
Бёрюге уа сени бермем,
Ляу-ляу.

Агъачда эмен ёседи,
Ляу-ляу,
Тюбюнде уа тюлкю уя,
Ляу-ляу.

Тюлкючюкле ол уяда,
Ляу-ляу,
Тюшле кёре, тынч жукълайла,
Ляу-ляу.

Ариу жашчыкъ, сен да жукъла,
Ляу-ляу,
Бёлляууму санга айтама,
Ляу-ляу. 

СЕН ЖУКЪЛАРГЪА ТУУМАДЫНГ
Баппу бердим - тынмадынг,
Гаккы бердим - тынмадынг,
Сиркиу жашчыкъ, дуниягъа
Сен жукъларгъа туумадынг.
Бёлляу, бёлляу бешикге!
Маму чапды эшекге,
Чартлап чыкъдым эшикге,
Аягъым кетди тешикге,
Тийребиз манга кюлдю.
Бел бауум юзюлдю,
Бёркюм илинди чюйге,
Къайтып келсем а юйге - 
Чабырымы чыгы жокъ,
Чоюнчукъну жугъу жокъ,
Бичагъымы къыны жокъ,
Сырмаханны сыны жокъ.
Кендир баудан чык этдим,
Чоюнчукъда как этдим,
Къайын къабукъ къын болду,
Жез къашыкъ алтын болду!

ЖАРЫКЪ САБИЙЛИК

Атасы Мухамбий да, аны 
къарындашы Барисбий да 
Уллу Ата журт урушда бол-
гъанларында, аланы юйюрле-
ри узакъ Азиягъа сюрюлген-
диле. Барисбий къайтмагъ-
анды урушдан, Мухамбий а 
ахлуларын, ол санда къызы 
Шеризатны бла жашы Ас-
хатны, Къыргъызстанда Ош 

областьны Къарасуу элинде 
тапханды. Ахмат анда 1951 
жылда 6  июльда туугъанды. 

Киши жеринде ачса да 
дуниягъа кёз, аны эсли сабий-
лиги уа ата журтубузда, Акъ-
Сууда ётгенди. Ол да башха-
лача ёсгенди, бир энчилиги 
- тирнекли сабий болгъанды, 
жырларгъа, тепсерге сюйген-
ди, школ самодеятельностьну 
ишине тири къатышханды. 
Алай бла эртте окъуна кёзге 
илинип, аны «Кабардинка» 
къырал академия тепсеу 
ансамбльге чакъыргъандыла.

МОСКВАДА – УЛЛУ 
МАДАНИЯТ АРАДА

1972 жылда, Москвада 
ГИТИС-де окъургъа таулу 
жашладан бла къызладан 
фахмулуланы сайлап баш-
лагъанда, Ахмат, комисси-
яны сынауларындан ётюп, 
«Кабардинка» ансамбльден 
кетип, ара шахарда дуниягъа 
айтылгъан институтда окъ-
ургъа тебирегенди. Билим 
алыргъа аны мураты эди да, 
кеси сюйгенча болгъанды. 

Ол актёр усталыкъгъа 
РСФСР-ни халкъ артисти Вла-
димир Дудинни студиясында 
юйреннгенди, битеу дуниягъа 
белгили устазлары айтханнга, 
сахнада сыфат къураугъа, аны 
чегине жетдириуге да бирча 
кёл салгъанды. Уллу шахарда 
тюрлю-тюрлю театрлагъа ба-
рып, анда алда экранда кёрю-
учю актёрларын кёрюп, танып, 
аладан кёп затха юйренир на-

сыбы болгъанды Ахматны. Ол 
аланы хар биринден да аны ич 
дуниясын бай этген бир кесек 
зат алгъанды. 

ДИПЛОМ ИШЛЕДЕ 
КЕСИН СЫНАУ

Ахмат окъугъан студияда 
малкъар сахнаны жарытхан 
Мырзаланы Солтан, Атмырза-
ланы Магомет, Къалабекла-

ны Мухарбий, Мамучиланы 
Кемал, Тетууланы Анатолий, 
Шауаланы Орусбий, Текуланы 
Рая, Акъайланы Аминат да 
болгъандыла. Аланы арала-
рында Бачи улу энчи эди - 
жыл саны бла да таматаракъ, 
терен оюмлу, къылыгъы, 
фахмусу, билими бла кесин 
сюйдюрген.  

1977 жылда институтну бо-
шап, ала бери  Москвадан 
юч диплом спектакль хазыр 
этип келгендиле: Софоклну 
«Антигонасы» (кёч. Мокъа-
ланы Магомет), Шекспирни 
«Ромео бла Джульеттасы» 
(кёч. Бабаланы Ибрагим), 
Мольерни «Дон Жуаны» (кёч. 
Гулаланы Башир). 

 «Антигонада» Ахмат патчах 
Креонтну сыфатын къурагъ-
анды. Ол къыйын рольла-
дан бири эди. Юч-тёрт ёмюр 
озгъандан сора, малкъар 
театрны артистлери ол дуния 
эсинде сакълагъан жандауур-
суз патчахланы акъылсыз жо-
рукъларын, огъурсуз ишлерин 
сахнада къараучу ийнанырча, 
жарсырча, къууанырча кёр-
гюзтгендиле.

Жаш артистге быллай ауур 
рольну алдаусуз кёргюзтген 
тынч тюйюл эди, алай Ахмат 
эрттегили Румну патчахы-
ны жюрек къайгъыларын 
кесине, къарагъанлагъа да 
жууукъ этгенди. Ма ол себеп-
ден, Антигонаны къадарына 
жилягъанча, жарсыгъанды 
къараучу Креонтну ич дуния-

сында баргъан кюрешге.
Шекспирни «Ромео бла 

Джульеттасында» ол Капу-
летти эди - баш жигитни, 
къызны атасы. Бек къаты, 
сёзю эки болмагъан, жамауат 
сыйлагъан адам. Бачиланы 
Ахмат къурагъан бу эки сы-
фат малкъар театргъа керти 
да фахмулу актёр келгенин 
белгилегендиле.

«КЯЗИМНИ 
РОЛЮ МЕНИ 

ТЮРЛЕНДИРГЕНДИ»

Тёппеланы Алимни «Арту-
тай» деген повестине кёре 
спектакль салама дегенинде, 
авторгъа пьеса жаздырып, 
Къулийланы Борис анда Ай-
даболланы Артутайны - мал-
къар бийни - ролюна Ахматны 
чакъыргъанды. Ол белгили 
адамны сыфатын сахнада 
кёргюзтюу, бютюнда дин 
алышыныуну юсюнде, бир да 
болмагъанча уллу борч эди 
артистге. Алай Бачи улуну Ар-
тутайы тёрели жорукъладан 
чыгъып, башха тюрлю жол 
башлагъанны къаллай ауара-
ла, ажымлы ишле сакълагъ-
анын, жангы дин жашаугъа 

не тюрлю къыйынлыкъла 
бла киргенин кёзбаусуз туура 
эталгъанды. 

Артистни бек магъаналы 
ролю уа Тёппеланы Алимни 
пьесасына кёре салыннган 
«Азап жолу» спектакльде 
(1989 ж.) Кязим хажиди. 
Кёчгюнчюлюкню азабын 
уллу поэтни къадары бла 
байламлы этген фахмулу 
жазыучу, пьесаны автору 
актёр бла аны жигити бир 
бирлерин алай тап тапхан-
ларына бек къууаннганы 
эсимдеди. Акъылманны 
ойнагъан Ахмат, къалай 
эсе да, кеси да билмей 
тургъанлай, хар таулу юйню 
жууугъу болуп къалгъан 
эди. Аны «Кязимни ролюн 
ойнагъаным мени тюрлен-
диргенди»,  дегенин Алим 
бир да унутмай эди.

САХНАДА КЛАССИКАГЪА 
ЖАНГЫ БЕТ БЕРГЕНДИ

Фигейредону «Тюлкю бла 
жюзюм» пьесасына кёре Къу-
лийланы Борис 1986 жылда 
спектакль салгъанды. Бачи-
ланы Ахмат анда капитанны 
ойнагъанды. 

1997 жылда Г. Горинни «Ге-
рострат» деген пьесасына 
кёре Атмырзаланы Магомет 

салгъан спектакльде ол 
Геростратны кёргюзтгенди. 
Пьесаны малкъар тилге Ах-
мат кеси кёчюргенди. 

Герострат бизни ёмюрге 
дери 356 жыл алгъа Эфес 
деген рум (грек) шахарда 
жашайды. Ол, аты келлик 
тёлюлени эслеринде къалыр 
ючюн, Артемиданы храмын 
- дунияда бек сейирлик жети 
затдан бирин - кюйдюреди. 
Аны ёлтюрюрге буюруп, атын 
бир заманда да сагъынмаз-
гъа дейдиле. Алай аты уа 
унутулмагъанды, айтыугъа 
ётюп, Геростратча деп, сакъ-
ланады. Аны малкъар сах-
нада кёргюзтюу Ахматдан 
уллу фахмуну излегенди. Ол 
огъурлу Ахмат оюучу, бузукъ-

чу адамны ролюн алай керти 
ойнагъаны бюгюн да бек 
бийик фахмуну белгисинлей 
къалады. Ол ролю ючюн ол 
1998 жылны бек иги актёруна 
саналгъанды. 

Бачи улу бушуулу, къууанчлы 
рольланы да бирча уста ба-
ямлагъанына шагъатха 1992 
жылда Мольерни «Жалгъан 
доктор» деген пьесасына кёре 
Къулийланы Борис салгъан 
оюнну келтирирге боллукъду. 
Анда ол  баш жигит, тёрт са-
бийни атасы, кюнюн ойнап, 
ашап-ичип ашыргъан Сгана-
рельни сыфатын къурагъан-
ды. Бар юй къыйынлыгъы аны 
бийчеси Мартинаны (Будайла-
ны Ольга) юсюндеди. Бир жол 
аны белгили доктор сунадыла. 
Андан ары Сганарель - бир да 
болмагъанча хыйлачы адам – 

ашаугъа ычхынады. Ол мында 
хыйлачыны сыфатын алай 
уста кёргюзтгенди, спектакль 
бошалып къалыр деп къоркъ-
гъанча, алай къарагъандыла 
кёллери жарыгъан адамла 
сахнагъа.

БИЙИК ФАХМУ

Маммеланы Ибрагим жа-
зып, Шахмырзаланы Алексей 
салгъан «Шамай къалада» 
(1996 ж.) Бачиланы Ахмат 
обурну ролюн ойнагъанды. 
Гримни уста хайырлана, ауа-
зын да тюрлендирип, ол обур 
тиширыуну алай ойнай эди, 
аны ким болгъанын киши да 
таныялмай.

Токумаланы Жагъафарны 
«Ёртен» деген пьесасына 
кёре салыннган оюнда, Дум-
бадзени «Акъ байракъларын-
да», Мамме улуну Ибрагимни 
«Сюймекликни поэмасы» бла 
«Нарт Ёрюзмегинде», Дель-
марны «Тамблагъы кюннге 
жол бер», Ваннусну «Хан 
ол ханды» деген спектакль-
леринде да бир бирге уша-
магъан сыфатла къурагъан-
ды Ахмат. Ол режиссёрлукъ 
ишде да сынагъанды кесин 
- Атмырзаланы Магометни 
«Тамаша сыбызгъы» деген 
чыгъармасына кёре оюн сал-
гъанды (1996 ж.)

Ол «сахнаны къалайында 
тохтагъанына, къайсы жа-
нына къалай къарагъанына, 
къалай олтургъанына, къалай 
къопханына» да эс бургъан-
ды. Кёп билмесенг, иги ар-
тист болургъа къыйынды. Ма 
ол билими, бийик фахмусу, 
адамлыкъ шартлары анга 
малкъар сахнада тюрлю-
тюрлю сейирлик сыфатла 
къураргъа онг бергендиле.

ЖАМАУАТ СЮЙГЕН 
ИНСАН 

Актёрланы хазырлагъанда, 
аланы тепсерге, жырларгъа, 
сермеширге, не тюрлю да 
къымылдаргъа юйретген-
диле. Ахмат ол затланы иги 
билгенди. Ма ол себепден 
Шимал Кавказны искусство-
ларыны къырал институту 
ачылгъанда, аны ары студент-
леге «Сценическое движе-
ние» деген предметден дерс 
берирге чакъыргъандыла. 

«Ол бизден таматаракъ 
эди да, къайсыбызгъа да 
сакъ болгъанды. Мен андан 
кёп затха юйреннгенме, - деп 
эсгереди шуёху Атмырзаланы 
Магомет, Малкъар къырал 
драма театрны баш режис-
сёру. - Кёп окъугъанды, теп-
сеген да бек ариу этгенди. 
Сахнада шпагала бла уруш 
бардыргъанда, андан устабыз 
болмагъанды арада. Студент 
заманда, артда да аны тёгере-
гине жыйылгъанбыз».

Бачи улу жамауат сюйген 
адам эди. Малкъар сахнада 
алтмышдан артыкъ сыфат 
къурап, къууандыргъанды 
къараучуланы. Жарсыугъа, 
эртте кетгенди - 2001 жылда 
13 декабрьде. Аны жашау 
нёгери Гыллыланы Фатима 
да туралмагъанды ансыз - Ах-
матны ызын тутханды. Аланы 
къызлары Залина врачды. 
Жашлары Элдар а къырал 
органлада ишлейди.

МУСУКАЛАНЫ Сакинат.

- Азнор, аллында «Кав-
каз - бир юйюр» деген 
фестивальны юсюнден 
айтайыкъ. Аны кимле 
къурагъандыла? 

-  Аны,  республиканы 
министерстволары бла ве-
домстволары, муниципал 
органлары, Журналистле-
ни гильдиялары  болушуп,  

Махачкъаланы админи-
страциясы бла шахарны 
Культура управлениясы 
къурагъандыла.

-  Ол байрамгъа къо-
накъла уа къайдан кел-
гендиле?

- Ставрополь крайдан,  
Къабарты-Малкъардан, 
Къарачай-Черкесден, Ин-
гуш Республикадан, Ши-
мал Осетиядан, Чечен-
ден,  Дагъыстандан да 
талай ансамбльле. Мен 
да Ташлы-Талада ийнарчы 
шуёхларым бла атланнган 
эдим ары. 

-  Фестива ль къайда 
баргъанын, аны муратын 
билдирсенг эди.

- Ол Каспийни жагъасын-
да «Малибу» деген солуу 
базада баргъанды. Мураты 
уа уллуду. Кавказда кёп 
тюрлю халкъ жашайды. 
Аланы араларында ариу 
байламлыкъ болурун къай-
сыбыз да сюебиз. Алай 
болмай амалы да жокъду. 
Быллай жыйылыула бизни 
арабызда бир бирни ан-
гылауну бютюнда къаты 
этгенлери ишексизди. Аны 
бла бирге кёп миллетли 
культураны сакълау аны 
бла кюрешгенлени баш 
борчларыды. 

- Бу пандемияны зама-
ны къоркъутмай къалай 
къалгъанды?

- Алдан белгиленнгенине 
кёре, фестиваль Махач-
къаланы тюрлю-тюрлю 
майданларында сау ыйыкъ 
барыргъа керек эди. Алай 
а бу аурууну жангыргъаны 
бла байламлы аны ишин 
бир кесекге къысхартхан-
дыла. Къараучула да аз 
эдиле. Роспотребнадзорну 
излеми алай болуп, ала 
асламында  бизге онлайн 
халда къарагъандыла.  

- Ары келген эсингде 
къалгъан ансамбльледен 
къайсын айталлыкъса?

- Дагъыстанны кесинден 
«Эхо гор» деген халкъ 
фольклор-хореография 
ансамбль, Къарачай-Чер-
кесден «Абзашта» деген 
жыр къауум, Ингушетия-
дан «Лоаман оаз» тепсеу 
ансамбль, Шимал Осе-
тиядан халкъ тепсеулени 
«Артхурон» ансамбли, Че-
ченден «Нохчо» атлы къы-
рал фольклор жыр, тепсеу 
ансамбль,  Ставрополь 
жанындан а  «Казачья 
вольница» халкъ къазакъ 
коллектив. Аланы жырла-
рын, тепсеулерин да сёз 
бла айтхан къыйынды.  Хар 
бири да аламат програм-
малары бла келген эдиле.

- «Ийнар» а къараучула-
ны не бла сейирсиндир-
генди?

- Ийнарчыла, мен да ала 
бла болуп, «Къумукълу 

къыз» деген жырны айт-
ханбыз биринчи. Анга бек 
къууанчлы тюбегендиле. 
Биз кийимлербиз, жыр-
ларыбыз, аланы айтыу 
халыбыз бла да айырмалы 
эдик къалгъанладан.  Эрт-
тегили нартлача, кюбеле 
кийип, темир бёркле бла 
чыгъып, нартланы жырла-

рын айтханда, анга сейир 
этмеген жокъ эди. Былтыр 
отуз жыл болгъанды бу 
ансамбльге. 

Аны репертуарына мал-
къар халкъны фольклор 
жырлары киредиле асла-
мысында. Хау, коллектив 
эстрада жаны бла да иш-
лейди. Ол район, респу-
бликалы жыйылыулагъа 
да къатышады. Концертле 
бла солуу жерлеге да ба-
рады. Аны профессионал 
даражасы кюнден-кюннге 
ёсюп, ол халкъла аралы 
чыгъармачылыкъ проект-
леге чакъырылыр чакъгъа 
жетгенди. Мен аны ишине, 
анда ишлеген жашлагъа 
- таматасы Гюзюланы Та-
хирге,  художестволу баш-
чысы Байсыланы Элдар-
гъа, Гузеланы Илиясха бла 
Хусейге  уллу багъа бере-
ме. Аланы усталыкълары 
алдыргъанды бизге аллай 
уллу форумда диплом, 
махтау къагъыт, башха 
саугъала да.

- Жаш адамла кёпмю 
эдиле фестивальда? Ала-
дыла да сизни бу башлам-
чылыгъыгъызны бардыр-
лыкъла.

- Бек кёп. Жангыз Осе-
тияны тепсеу ансамблин 
алсанг окъуна - отуз жаш 
бла къыз.

- Эски шуёхларыгъыз 
болуп, кимге тюбедигиз 
анда? 

-  Биз алдан таныгъан 
жырчыла, тепсеучюле да 
бар эдиле. Жангы адамла 
бла да танышдыкъ. Сёз 
ючюн, къобузчу жаш, дау-
урбасны устасы Салпагъ-
арланы Исламгъа тюбе-
генбиз анда, ол бусагъатда 
Владикавказгъа кёчюп, 
анда жашайды, а ланы 
ансамбльлеринде музы-
ка коллективге башчы-
лыкъ этеди. Фестивальны 
къурау иш бла кюрешген 
Аппакъланы Ахмат, Хурта-
ланы Къантемир бла, баш-
хала бла да танышханбыз.

- Жырлагъандан, тепсе-
генден сора не кёрдюгюз 
анда?

- «Юлдаш» атлы къумукъ 
газет бла мен эрттеден 
шуёхлукъ жюрютеме. Аны 
редакциясында «Этно-
культурные фестивали как 
объекты современной ту-
ристической дестинации» 
деген аты бла «тёгерек 
стол» ишин бардыргъан-
ды. Анга да къатышханбыз 
биз. 

Дестинация деген - ол 
солургъа сюйгенлеге тын-
члыкълы, тап болумла 
къурау деген магъананы 
жюрютеди. «Тёгерек стол-
ну» ишине Махачкъаланы 
администрациясыны ма-
даният управлениясыны 
таматасы Фарид Абалаев, 

аны мониторинг, аналити-
ка, информация-политика  
бёлюмюню таматасы Наи-
да Магомедова, Къарачай-
Черкесде регионну управ-
ление арасыны  таматасы 
Аппакъланы Ахмат,  «Все-
российский межнацио-
нальный Союз молодёжи» 
атлы битеуроссей жамауат 
къымылдауну председате-
ли Хурталаны Къантемир, 
«Киргу» атлы сатыу юйню 
директору - Дагъыстанны 
администрациясыны ап-
паратыны башчысы  Ах-
мед Муртазалиев, Журна-
листлени халкъла аралы 
гильдияларыны таматасы 
Гаджимурад Сагитов эм 

башхала къатышхандыла.
- Мен ангылагъандан, 

анда сёз туризмни юсюн-
ден баргъанды.

- Хау, «фестиваль ту-
ризм»  деген  ангылам 
къайтарылып айтылгъан-
ды. Быллай фестивальла-
ны юслери бла туристлени 
да чакъырыргъа боллукъ-
ду Кавказны ариу жерине. 
Аны бла бирге аш-азыкъ 
бла байламлы, башха тюр-
лю жыйылыула да туризм-
ни айнытыргъа онг берлик-
диле деп, аны чертгендиле 
жыйылгъанла. 

-  Жаланда жыр бла, 
тепсеу бла жубандыргъан 
къыйынды туристлени. 
Дагъыда башха не затха 
келишдигиз?

- Хау, аны юсюнден да 
айтылгъанды «тёгерек 
столда». Бек биринчиден, 
бери келгенлеге тап жашау 
болумла къураргъа тийиш-
лиди деп, аны айтхандыла 
кёпле. Андан сора сейир 
боллукъдула алагъа биз-
ни маданиятыбыз, адет-
тёрелерибиз, тарыхыбыз 
да.  Андан сора, жыр айта, 
олтуруп, бир бирни та-
ныгъанбыз. Саугъала да 
бергенбиз бир бирге. Мен 
тауча, орусча, къумукъча 
да жырлагъанма.

- Бирси фестивальны 
юсюнден а не айталлыкъ-
са?

-  Биринчи фестиваль 
- Шимал Кавказны бек 
уллу маданият форуму - 
кезиуюн «Таулула» деген 
фольклор эм адет-тёре 
фестивальгъа бергенди. 
Биз анга бир кюн къатыш-
ханбыз. Андан сора ке-
терге тюшгенди. Ары тыш 
къыралладан да келгенди-
ле жыр, тепсеу къауумла 
- Азербайджандан, Бело-
руссиядан, Сербиядан, 
Хорватиядан, Чехиядан, 
башха жерледен да. 

- Сени оюмунга кёре, 
быллай фестивальла не 
бередиле?

- Ала, биринчиден, бизни 
- кавказ халкъланы - шуёх-
лугъубузну кёргюзтедиле. 
Аны бла бирге халкъла-
рыбызны адет-тёрелерин, 
уллу маданият хазнала-
рыбызны тюрлюлерин да, 
сора аланы сакъларгъа 
себеплик да этедиле. Ма-
даниятны чеги жокъду, 
тилни билмегенинг да чыр-
мау болмайды бир бирни 
ангыларгъа. Кавказ бизни 
кёп миллетли юйюбюздю. 
Аллай бир ариу миллет 
кийимли, уста тепсеген, 
жырлагъан халкъ коллек-
тивлени, энчи солистлени 
да бир жолгъа кёрген на-
сыпды. 

Ушакъны КЕРТИЛАНЫ 
Сакинат бардыргъанды. 

Жыр хазнабызЖыр хазнабыз Бёлляу, бёлляу, бешикге

«Маданиятны чеги жокъду, башха тилни билмегенинг да 
чырмау болмайды бир бирни ангыларгъа»

Бу кюнледе Дагъыстанда Шимал-Кавказ феде-
рал округну регионла аралы эки тюрлю фестива-
лы баргъанды: бири - «Кавказ - бир юйюр», экин-
чиси - «Таулула».  Ала халкъ чыгъармачылыкъгъа 
аталгъан этно-культура байрамча ётгендиле. 

Аны юсюнденди бюгюн «Ийнар» ансамбльни 
биргесине ары барып келген художник, поэт, 
жырчы эм композитор Сарбашланы Азнор бла 
ушагъыбыз.

«Ромео бла Джульетта».«Ромео бла Джульетта».

«Хан ол ханды».«Хан ол ханды».

Эсде тутууЭсде тутуу

Сахна искусствону жюреги бла сезип, 
бушуулу, къууанчлы рольланы да 

бирча уста баямлагъанды
Къабарты-Малкъарны халкъ артисти 

Бачиланы Мухамбийни жашы Ахмат туугъанлы 
бу кюнледе жетмиш жыл болады. 

 Баш редактор
КЪОНАКЪЛАНЫ Хасан

ТЕКУЛАНЫ Хауа 
(баш редакторну орунбасары) 
ЖАНГУРАЗЛАНЫ Нажабат
(баш редакторну орунбасары), 
ТОКЪЛУЛАНЫ Борис 
(жууаплы секретарь), 
МУСУКАЛАНЫ Сакинат, 
ТИКАЛАНЫ Фатима, 
ТРАМЛАНЫ Зухура, 
УЛБАШЛАНЫ Мурат.

Хасанияда  къарындашла Рахайлары атлы 
орамда эки уллу тёш барды.  Аланы юслери 
бла ётген   машина эмда  жаяу жолланы бир 
кесеги тозурап, ташла, топуракъ да  басхан-
лай тургъанды. Былтыр  ол жолладан бирини  
жаны бла бетон плиталаны юч къатысы 
салынып, бегитилгенди. Биз аны юсюнден 
газетде да басмалагъанбыз.

Бу кюнледе уа тёш жолну къалгъан 41 
метрин теренирек къазып, кенгертип, бетон 
плитала орнатып башлагъандыла. Ол ишле-
ни  Бабугентден келген жашла – Хуболланы 

Аслан бла Аттасауланы Камил – тамамлай-
дыла. Ала, бригадирлери Мокъаланы Аза-
матны башчылыгъында, кюнню къыздыр-
гъанына да къарамай, шабат, ыйых  кюндю 
демей, тохтаусуз ишлейдиле.  

Бир тёшню жанына плитала  орнатылып  
бошалгъандан сора башхасы къолгъа алы-
нырыкъды.  Алай бла  оюла, бузула тургъан  
тик жол  машинала, адамла да  къоркъуусуз 
барырча боллукъду.

ХОЛАЛАНЫ Марзият.
Суратны автор алгъанды.

Келир жыл бизни республикада битеу 
тюрлю категориялагъа кирген жер участ-
каланы тинтип, аланы къырал кадастр 
багъаларын жангыдан белгилерикдиле, 
деп билдиргендиле КъМР-ни Экономика-
ны айнытыу министерствосундан.

Ведомствода айтханларыча,  «Къырал 
кадастр багъаны тохташдырыуну юсюн-
ден» 2016 жылда 3 июльда чыгъарыл-
гъан 237-чи номерли федерал законнга 
эмда министерствону кесини быйыл 18 
июньда къабыл этилген 39-чу номерли 
буйругъуна тийишлиликде бу иш келир 
жыл бардырыллыкъды. Анга хазырланы-
уну чеклерине эмда кадастр багъаланы 
тохташдыргъанда изленнген шартланы 
жыйып жарашдырырча КъМР-ни жерин-
ден тепдирилмеген ырысхыны къырал 

кадастр багъасын белгилеген  бюджет 
учреждениясы  мюлклени иелеринден 
тийишли декларацияланы алады. Аны 
формасы эмда анга къалай къараллыгъы 
РФ-ни Экономиканы айнытыу министер-
ствосуну 2019 жылда 4 июньда чыгъа-
рылгъан 318-чи  номерли буйругъу бла 
тохташдырылгъандыла.

Алайды да, декларацияны бу адрес 
бла жиберирге тийишлиди: 360004, 
КъМР, Нальчик ш, Киров атлы орам, 
224, КъМР-ни «Жеринден тепдирилмеген 
ырысхыны къырал кадастр багъасын бел-
гилеу» бюджет учреждениясы. Сюйсегиз 
а gbugkokbr@mail.ru электрон почтагъа 
жиберирге боллукъсуз.

ОМАРЛАНЫ Мурат хазырлагъанды.

Шёндюгю дунияда керти эм 
жалгъан ашарыкъланы юсле-
ринден «Магнит» тюкенни то-
вароведи Ахкёбекланы Лейля 
бла ушакъ этгенбиз. 

-Тюкенде сютню не багъа-
лысын алсанг да, къайнатып 
башласанг, ол, сыфатын терк 
окъуна тюрлендирип, гитче 
тугулчукълары болгъан суугъа 
бурулуп къалады. Сары жауну, 
сют башны уа айтмай къояйыкъ: 
ала толусунлай хайырсыз поро-
шокдула дерге болабыз?

- Шёндю сют ашарыкъланы 
жарашдыра туруп, керти сары 
жауну орунуна андан эсе иги да 
учуз болгъан битим жауланы хай-
ырланадыла. Сёз ючюн, пальма 
жауну. Ол а адамны чархына иги 
жарашмагъан затды.

Ётюрюк сют башны керти сют 
башдан башхалыгъын тохташ-
дырыуну бир бёлек амалы  бар-
ды. Хар заманда да сют башны 
ким чыгъаргъанына эс буругъуз. 
Атлары айтылгъан предприни-
мательле сют башны игилигин 
тийишли даражада тутаргъа кю-
решедиле. Къаллай бир  заманны 
сакъларгъа (тутаргъа) боллугъуна 
да къарагъыз. Ётюрюк сют баш 
керти сют башдан эсе кёпге дери  
бузулмай турады. Асыры учузуна 
да ышанмагъыз, ол жалгъан бо-
лургъа боллукъду.

Битим жаудан жарашдырыл-
гъаны ауузда терк  эримейди эм 
аны сют татыуу да болмайды. 
Тапсыз  сют баш  холодильникде 
кёп турса, чириген татыу этерикди. 

- Алгъын бизни республикада 
бал бир бек татыулу болуучу эди. 
Энди уа бизнесменле терек бах-
чаларына дарманла сепгенден 
сора чибинле къырыладыла, 
аны бла бирге жалгъан бал 
сатханланы саны да кёбейип 
барады.

- Жарсыугъа, бир-бир предпри-
нимательле, терк файдалы болур-
гъа итине,  жартысы нектар бал 
болгъан продукцияны  сатаргъа  
кюрешедиле. Балны жетгенин бла 
къалгъанын, къашыкъчыкъны 
балгъа сугъуп, ёрге тартсагъыз 
билликсиз. Жетген бал созулгъан 
этеди. Жетмеген,созулмай, юзю-
люп къалады. 

Хар заманда да бал къаллай 
татыулу болгъанына  эс буругъуз. 
Керти бал алгъа тамагъыгъызны 
къыздыргъанча этип, артда уа, 
бал чибинле аны къаллай гюл-
леден жыйгъан эселе да, аллай 

татыу этерикди ауузугъузда. Таты-
уу, ариу ийиси да жокъ эсе, мияла  
конфетча неда кюйдюрюлген 
бал тузча татыу эте эсе, ётюрюк 
балды.

Крем бал  кёп жайылгъан учуз 
сортлу осал ашарыкъды.  Анга 
соя (жашил къудору) унну эм 
сютню, крахмалны къошадыла. 
Аны билген къыйын тюйюлдю. 
Бирлитрлик банка толу болса, 
керти бал 1 килограмм бла 450 
грамм тартырыкъды, крем бал а 
- жаланда 800 грамм. Сатыучула 
аны балны холодильникде тутугъ-
уз дейдиле. Керти балны уа анда 
тутаргъа  жарамайды. 

- Олива жауну салатлагъа къо-
шаргъа да алабыз, косметикалы 
амалча да хайырланабыз. Алай 
аны къайсы иги, къайсы аман 
болгъанын къалай айырыргъа 
боллукъду?

- Олива жауну алырдан алгъа  
этикетканы тынгылы окъугъуз, 
сора бетине эм татыууна эс бу-
ругъуз. Этикеткасында къайда 
жарашдырылгъанындан сора да 
шешалагъа къайсы къыралда 
къуюлгъаны да жазылып болур-
гъа керекдиле. Оливала ёсмеген 
къыралда шешалагъа къуюлгъан 
жауну алмагъыз. 

Иги олива жау окъуна кюн 
тийген жерде кёп заманны тур-
са, бетин тас этеди, татыуу да, 
жараулу затлары да кетедиле. Ол 
себепден къыстырыкъгъа деп кёп 
алыргъа жарамайды. Бир кесекге 
холодильникге салсагъыз окъуна 
- башы кёмюк этерикди. 

- Чабакъ ырхызны (икраны), 
краб таякъчыкъланы юслерин-
ден а не зат айталлыкъсыз?

-Багъалы ырхыз окъуна да иги 
болмай къалыргъа боллукъду. 
Керти икрада мылы бек аз болур-
гъа, бюртюкчюкле да саучукъла 
болургъа керекдиле. Ётюрюк 
икра окъуна да чабакъ ийис 
этерге, тюрсюню да, бюртюкле-
рини халлары да керти жыйны 
кибик болургъа боллукъдула. 
Аллай икраны тишигиз бла эзип 
билаллыкъсыз керти болгъанын. 
Керти жыйны бюртюгю тишле бла 
къысханда, атылгъан этеди, таты-
уу да ачыракъ болады, ётюрюгю 
уа - эзилип къалады. 

Икраны къайнар суу бла айы-
рыргъа да боллукъду, керти  икра-
ны  бюртюгюн къайнай тургъан 
суугъа атсагъыз, белогу бише 
башларыкъды сууда акъ сызлыкъ 
къоя, кеси уа бузулмай къаллыкъ-

ды. Ётюрюк жыйны уа къайнар 
сууда формасын тас этеди эм 
эрип башлайды. 

Былай къарап, краб таякъчыкъ-
ла иги не аман болгъанларын би-
лаллыкъ тюйюлсюз, аны жаланда 
лабораториялада тохташдырал-
лыкъдыла, аллай ашарыкъланы 
аз ала туругъуз. Хайырлары да 
азды аланы.

Тыш къабукъчукъларында ай-
тылгъанына кёре, алагъа крах-
мал, бояула, консервантла эм 
чабакъ фарш къошадыла. Чабакъ 
фарш да 10 процентден кёп бол-
маучуду. Тинтиуле бардырылгъан-
дан сора, краб таякъчыкъланы 
90 проценти неден этилгенин 
тохташдыралмагъандыла экс-
пертле окъуна. 

 - Юйде аш болмаса, консер-
валагъа жетеди кезиу. Аланы 
юсюнден а не айталлыкъса?

- Чабакъ консерваланы сатып 
алгъан адам анда чабакъ эм 
соус къаллай бир болгъанларын 
бир заманда да тохташдырал-
лыкъ тюйюлдю. Адамлыкълары 
болмагъан чыгъарыучула аны 
аслам хайырланадыла. Соус не 
къадар кёп болса, производство 
къоранчла аллай бир аз, файда 
уа аллай бир кёп болады.

Чабакъ промышленностьда 
керти консервантланы синтети-
калыла алышындыргъандыла. 
Производительле да чабакъны 
ёлчемин кёбейтирик затланы 
кёп къошадыла. Банка тынгылы 
жабылмаса, анда болгъан ту-
турукъ ашха киреди, ачытады. 
Консервантлада болгъан бактери-
яла ашарыкъны бетин эм ийисин 
болгъаныча тутадыла эм аны 
сакълау болжалын кёбейтедиле. 
Осал чабакъ консерваланы аша-
сагъыз, ууланыргъа, аш орунугъуз 
аурургъа, къаныгъызны басымы 
кётюрюлюрге боллукъдула, рак-
дан аурургъа окъуна къоркъуу 
барды.

Шёндю лосось, форель эм 
сёмга чабакъланы тюкенледе 
сатылгъанларыны 95 процентин 
фермалада жалгъан ашла бла 
ёсдюредиле. Аланы этлерин 
сизни аууз сууларыгъызны келти-
рирча  къызгъылдым этер ючюн, 
чабакъ ёсдюрюучюле алагъа 
бояулу ашла бла багъадыла. 

Алдаулагъа адамла башха ча-
бакъланы сатып алгъанда да тю-
берге боллукъдула. Ол чабакъла 
бири бирине бек ушайдыла - акъ 
чабакъ да, хек чабакъ да башла-

ры, терилери кетерилип болсала, 
бирин биринден айыраллыкъ тюй-
юлсюз. Тресканы орунуна хекни 
салып, трескады деп жазаргъа, 
анга да сертификатны къошаргъа 
да боллукъдула. Чабакъ къайсы 
къумалы болгъанын тохташды-
раллыкъ лабораторияла битеу 
къыралда окъуна бек аздыла. 

- Жалында къакъланнган ча-
бакъны тойлада, харкюнлюк 
ашда да хайырланадыла. Алай 
аны ким, къалай эте болур? 

- Тютюнде къакъланнган ча-
бакъны кёп ашасагъыз, саулугъ-
угъузгъа заран тюшерге боллукъ-
ду. Бизде чабакъны  жукъа тютюн 
бла къакълайдыла асламысында. 
Ол а бек кючлю канцерогенди. 

Тюз технология бла къакъланн-
ган чабакъны жукъа тютюн бла 
къакъланнганындан айыргъан 
къыйынды, алай эсе да, айырыр-
гъа уа боллукъду. Сатыучугъа 
кесип кёргюзтюгюз дегиз. Тюз 
къакъланнган чабакъны кесилген 
жеринде эти акъсылдым бол-
лукъду. Андан сора да, чабакъ 
къачан къакъланнганына, къалай 
сакъланнганына да эс буругъуз. 
Аны эртте къакълагъан эселе, 
къалай сакъланнганын билир онг 
жокъ эсе, анда заранлы микробла 
болургъа боллукъдула. Аллайны 
ашасагъыз, ууланырыгъыгъызгъа 
сёз да жокъду. 

- Этни юсюнден а не зат айтал-
лыкъсыз?

- Былай къарагъанда, тап, ариу 
кёрюннген эт окъуна заранлы бо-
лургъа боллукъду. Анга кёп тюрлю 
нитратланы саладыла, ала уа, эт 
иги кесек заманны сакъланнган 
эсе да, аны  сыфатын бузмай  
тутадыла.

Пельменьлеге да тийишлиси 
чакълы эт салмай къояргъа бол-
лукъдула. Кертиси бла да, алада 
эт упаковкада айтылгъанындан 
аз болуучуду, асламысы уа учуз 
эт болургъа боллукъду. Соя ун 
да къошадыла, тууар этди деп 
алдайдыла, тауукъ эт болгъанын 
жашырып. 

Ашарыкъланы  ол халда алы-
шындырыу адамны саулугъуна 
заран  тюшюреди деп айталлыкъ 
тюйюлбюз, бохчаны женгиллет-
генине уа сёз жокъду. Къысхасы, 
тюкенде хар алгъан товарыгъыз-
ны юсюнде жазылгъанын окъуп, 
сагъыш этип, алай алыгъыз.

 Ушакъны БАЙСЫЛАНЫ Мар-
зият бардыргъанды.

Башкъортостанны Сала-
ват шахарында  23 жыл-
лары толмагъан жашланы 
араларында ауур атлети-
кадан Россейни биринчи-
лиги ётгенди. Анда бизни 
республикадан  Балаланы 
Хас-Магомет (тренери Жап-
пуланы Магомет) жетишими 
бла къууандыргъанды. Ол, 
109 килограммгъа дери 
ауурлукълары болгъанланы 
санында эрише, сермеп 
- 160, тюртюп да 200 кило-
граммны кётюргенди. Битеу 

да бирге 360 килограммны 
кётюрюп, алтын майдал 
алгъанды. 

Алгъын билдиргенибиз-
ча, ол эришиуледе Къа-
барты-Малкъардан башха 
спортчубуз Аслан Каску-
лов да алтын майдалгъа 
тийишли болгъан эди. Ол 
73 килограммгъа дери ау-
урлукълары болгъанланы 
араларында эм кючлюге 
саналгъанды.  

Анатолий ТЕМИРОВ.

Жылыугъа тарифле 
азыракъ боллукъмудула?
Шёндю жылыу ючюн тарифлени регионла 

кеслери тохташдырадыла. ФАС-да оюм этген-
лерича, бу системада жылыу бла жалчытыучула 
къырал къуллукъчула бла жашырын келишим 
этип, тарифлени кётюрюрге угъай дерик тюй-
юлдюле. Анда айтханларына кёре, бек игиси 
уа тарифле компанияланы рынокда орталыкъ 
къоранчларына кёре тергелселе эди. Алай 
болса, багъала ачыкъ халда къураллыкъдыла. 
Жангы тарифлени келир жыл биринчи июльда 
кийирирге сюедиле.

- Ол бары да тарифле бла байламлы тапсыз 
болумну жомакъдача къол бла булгъап тюзе-
тирге сюйгеннге ушайды. Ийнаныгъыз сиз, хал 
тюрленирик тюйюлдю, - дейди МЭИ-ни миллет 
излем институтуну доценти Евгений Гашо. – Мен 
оюм этгеннге кёре, хар шахарда да энчи бир 
марда белгилеп, анга «юлгюлю» деп, закон бла 
къабыл этерикдиле. Алай тарифле уа тюшерик 
тюйюлдюле.

Кёп жерледе да тарифле тюз тюйюлдюле. 
Жылыуну багъасы 40-250 процентге артыкъды. 
Бизни тергеулерибизге кёре, счётчикле бол-
гъанлыкъгъа да, адамла 1,5-2 кереге артыгъы 
бла тёлейдиле.

Алиментле тёлеуден 
албугъартханланы 
не зат сакълайды?

Къырал Думагъа правительство алиментле 
бла байламлы талай законланы проектлерин 
жибергенди. РФ-ни Уголовный кодексине 
кийирилирге боллукъ тюрлениулеге кёре, бу 
тёлеуден къачып тургъанланы борчлу халда иш-
леге тартыргъа неда бир жылгъа дери тюрмеге 
олтуртургъа боллукъдула. Ахчаны толусунлай 
берип бошагъан инсан а уголовный жууаплы-
лыкъдан къутуллукъду.

- Шёндюге дери алимент борчлары болгъан 
адам берлик 15 минг сомну орунуна айгъа жа-
рым минг сом тёлесе, ол законнга бузукълукъ 
этгеннге саналмагъанды, - дейди юрист Лариса 
Феттер. - Бу амалны къадар адам хайырланып 
тургъанды. Аны хатасы уа кёп сабийге жетгенди.

Приставла уа: «Не аз болса да тёлейди да. 
Аны себепли жууапха тартыргъа сылтау жокъ-
ду». Энди уа иш алай боллукъ тюйюлдю. Кели-
шимде неда сюдню оноуунда белгиленнген ах-
чаны тёлемесе, инсан жууапха тартыллыкъды».

Бал чибинлени къырыу 
тохтарыкъмыды?

Россейде бал чибинлени саны жыл сайын 1,5-2 
процентге азая барады. Ала къырылгъанларыны 
баш сылтауу – пестицидле бла агрохимикатлады-
ла. Бал чибинчиликни юсюнден жарашдырыл-
гъан, кеси да жууукъ кезиуде кюч аллыкъ законну 
хайырындан болум игиге айланыргъа боллукъду.

Анга кёре энди эл мюлк товарла чыгъарыучула 
бал чибинле тутханлагъа сабанлагъа дарман се-
бериклерини юсюнден эм азындан юч кюн алгъа 
билдирирге борчлу боллукъдула.

Башкирияда чибинле къырыла баргъанын да 
химикатладан кёредиле. «Сабанлада химия жайыу 
бир кезиуде хар жерледе да бардырылып баш-
ланнганы ючюн адамла бал батманларын ары-бе-
ри кёчюралмай къала эдиле, - дегенди «Россейни 
бал чибинчилерини союзуну» бу республикада 
бёлюмюню башчысы Алексей Самойлов. – Бек 
ышанама закон хар нени да тап этер деп.

Алай не зат сагъайтады десегиз, иели мюлклери 
болгъан бал чибинчилени юсюнден анда толу ай-
тылмагъаны. Адамла уа аланы энчи предпринима-
тельча регистрация этигиз, ООО неда КФХ ачыгъыз 
деп къысарла деп къоркъадыла. Ансыз рынокда 
бал сатаргъа къоймазла деп да. Ол а налоглагъа, 
бухгалтерияны жюрютюрге да къоранчладыла».

Бош тургъан
 къоншу участканы алыр 

амал бармыды?
- Жерлеринде заранлы хансланы къырып кетер-

мегенлери ючюн тазир жаланда эл мюлк предпри-
ятиялагъа салынады. Дачалары болгъанлагъа уа 
жукъ да айтылмайды, - дегенди «Россейни терек 
бахчачыларыны союзу» жамауат организацияны 
келечиси Людмила Бурякова. Жаланда гъыйгъа 
ючюн бир-бир регионлада жууапха тартыргъа 
боллукъдула. Аны кёрсегиз, жер-жерли админи-
страциягъа барып тарыгъыгъыз.

Алай участка арталлыда атылып тура эсе, аны 
иесин КоАП-ны 8.8 статьясына (жерни тийишлисича 
хайырланмагъаны ючюн) кёре жууапха тартыргъа 
боллукъду. Аны иеси юч жылны ичинде кёрюнмей 
турса, жерине тап къарамай эмда дача биригиуге тё-
леулерин тыйып тургъаны ючюн тазир салыргъа бол-
лукъду. Аны ёлчеми 50 минг сомду неда участканы 
кадастр багъасыны 1,5 процентиди. Андан сора да, 
муниципалитет участканы сыйырыргъа боллукъду. 
Башхала уа артда аны сатып алыргъа эркиндиле».

УЛБАШЛАНЫ Мурат хазырлагъанды. 

«Тюкенде аш-азыкъны тышында жазылгъанын 
окъуп, сагъыш этип, алай алыгъыз»

Машинала, жаяу жюрюгенле да 
къоркъуусуз ётерча

Кадастр багъаланы тохташдырыу

Балаланы Хас-Магометде 
– алтын майдал

Соруу – жууапСоруу – жууап

Быйыл 3 июльда Ставрополь 
крайдан юч турист Адыр-Суугъа 
келе болгъандыла. Эрттен-
ликде 9 сагъатда 30 минутда 
ала канат-темир жол подъём-
никге жетгендиле. Водитель  
тиширыу, биргесине келгенни 
тюшюрюп, машинасы бла подъ-
ёмникге миннгенди. 

Тинтиулени кезиуюнде ауур 
жюклени кётюрген платфор-
маны ишлетгенле «Къоркъуулу 
производство объектлени про-

мышленный къоркъуусузлукъ-
ларыны юсюнден» федерал 
законнга бузукълукъла этип, 
аны технология эсепге сал-
магъанлары, аланы ишлерге 
эркинлик берген документлери 
да  болмагъанлары ачыкъланн-
ганды. 

Водитель чыкъгъанына, ма-
шина жерине тап салыннга-
нына къарамай, платформаны 
кётюрюп тебирегендиле. Ол 
кезиуде машина, къол тормоз 

салынмагъаныны хатасындан, 
жеринден тебип, энишге аугъан-
ды. Водитель транспорт жерге 
тийгенде, алгъан жараладан 
ауушханды. 

Бу шартла бла байламлы РФ-
ни СК-сыны Элбрус районда 
бёлюмюню къуллукъчулары РФ-
ни УК-сыны  238-чи статьясыны 
2-чи кесегини «в» пунктуна кёре 
терслеу материалла ачхандыла.

ТИКАЛАНЫ Фатима 
хазырлагъанды.

Следствие управлениеСледствие управление

Сауутла, чачдырыучу затла табылгъандыла
 Россейни Следствие комите-

тини КъМР-де следствие управ-
лениясы  РФ-ни УК-сыны 222-чи 
статьясыны 2-чи кесегине, 222.1-
чи статьясыны 2-чи кесегине 
эмда 317-чи статьясына  кёре 
терслеу материалла жарашдыр-
гъанды.  

Уголовный ишле къауум адам, 
законлагъа бузукълукъла этип, 
сауутланы, чачдырыучу затла-
ны сатып алгъанларына, асы-
рагъанларына, сатханларына, 
жюрютгенлерине эмда право 
низамны сакълаучулагъа чабыу-
ул этгенлерине ишекликде ачыл-

гъандыла. Аны юсюнден ведом-
ствону пресс-службасындан 
билдиргендиле. 

Быйыл 3 июльда эрттенликде  
4 сагъатда  Федерал къоркъу-
усузлукъ службаны Управлени-
ясыны эмда КъМР-де Ич ишле 
министерствону экстремизмге 
къажау арасыны къуллукъчу-
лары  законсуз  сауутланнган 
къауумлагъа киргенлени излеу 
ишле бардыргъандыла. 

Аны кезиуюнде Нальчикде те-
левышканы эмда Баксанёнокну 
тийрелеринде эки сауутланнган 
къауум ачыкъланнгандыла - 

битеу да бирге беш адам. Ала 
право низамны сакълаучуланы 
сауутланы къояргъа деген чакъ-
ырыуларына артха от ачхандыла. 
Кюч структураланы келечилери 
аланы алайда жокъ этгендиле. 

Следовательле бла кримина-
листле атышыу баргъан жерде 
тийишли излеу жумушла толту-
радыла, керекли экспертизала 
бардырыргъа оноу этилгенди.  
Алайда сауутла, чачдырыучу зат-
ла табылгъандыла. Уголовный 
иш андан ары  тинтиледи. 

 Кёп бузукълукъла ачылгъандыла

ЖОРУКЪЛА


